ERB課程宣傳短片
《ERB x「俄仔」 行業術語．入行Magic Words》第一回
螢幕蓋字
僱員再培訓局
ERB x「俄仔」 行業術語．入行Magic Words
「俄仔」Ansheles與主持鄭芷彤Rachel向觀眾揮手。
Rachel：Hello，大家好，見到我身邊呢位咁高大靚仔嘅「俄仔」，
相信唔駛介紹，大家都知道佢就係飲涼茶飲到出晒名嘅Ansheles，你好！
「俄仔」：Hello，大家好，我係Ansheles，呢位就係今日最重要嘅
人Rachel，點解最重要呢？因為佢會幫我讀一啲我完全讀唔到嘅嘢。
Rachel：同埋今日我會挑戰你，點解咁講呢？因為我知道Ansheles
接受咗ERB僱員再培訓局嘅邀請，將會一連三個星期喺“My ERB” Facebook專頁接受「行業術語．入行Magic Words」嘅挑戰，有無信心？
「俄仔」：我都話我讀唔到呢啲嘢，因為我嘅中文咁差，跟住要讀呢
啲咁難同複雜嘅術語，所以我好擔心，但我會努力，我會俾心機學呢啲術語，因為我都想介紹ERB課程俾大家。
Rachel：打定底喎！其實你嘅中文一啲都唔差，所以我哋即刻開始
睇吓你表現係點先。「行業術語．入行Magic Words」Part 1嘅挑戰！

「行業術語．入行Magic Words」：行業術語猜猜猜
螢幕蓋字
健康護理業
Rachel：好啦！第一條就係健康護理題，你知唔知呢隻係乜嘢嚟？
「俄仔」：呢個…鴨。
Rachel：無錯，呢隻鴨仔，你有無同佢一齊沖過涼呀？
「俄仔」：無呀！
Rachel：吓，喺香港好多小朋友都鐘意同呢隻鴨仔沖涼。不過，喺
健康護理業呢個術語「鴨仔」同沖涼無關，不如你估吓。
「俄仔」：我估同個咀有關，醫生同鴨仔咀嘅關係…佢地通常會戴
口罩。
Rachel：哦，口罩！
「俄仔」：所以我估口罩叫做「鴨仔」。
Rachel：嘩！好有創意喎，到底啱唔啱呢？你睇吓，真正嘅答案喺呢度…
「俄仔」：吓！
Rachel：其實喺護理業，「鴨仔」代表「尿壺」，照顧一啲行動不便嘅病人，佢哋小便嘅時候可以用呢隻「鴨仔」。睇吓，點解叫做「鴨仔」？
「俄仔」：之前有無人用過？
Rachel：之前無人用過，新嘅，送俾你。
「俄仔」：因為佢嘅形狀好似，你見唔見到呀？
Rachel：係呀！佢哋嘅形狀好似，所以叫做「鴨仔」。
「俄仔」：好合理。

健康護理業
Rachel：好，我哋問多一條健康護理題。呢一碗，你應該好熟悉…
廿四味。
「俄仔」：我唔要啦，我唔鐘意飲廿四味。
Rachel：咁啦，如果你估到喺醫護行業「廿四味」係乜嘢，呢碗廿
四味，就唔駛你飲啦。
「俄仔」：我估「廿四味」嘅意思係…因為佢好難飲，有好多唔同嘅藥，同好核突嘅味道，我覺得「廿四味」係一個盒，入面有好多唔同嘅藥，全部都好難食，所以叫做「廿四味」。
Rachel：即係你估「廿四味」係一個藥嘅全盒，喺醫護行業「廿四味」其實係指醫護人員攞病人24小時嘅小便樣本去化驗，如果聽到醫護人員講「廿四味」，千其唔好攞嚟飲。Ansheles，呢一碗…飲咗佢。
「俄仔」：唔…我唔想飲呀！

美容業
Rachel：Ansheles，跟住就係美容業嘅術語題，你知唔知道喺美容業，「蘋果肌」即係乜嘢呢？
「俄仔」：係唔係同身體有關？
Rachel：係，同身體有關。
「俄仔」：應該唔係臀部，因為通常用桃形容臀部。
Rachel：叻仔喎！
「俄仔」：所以我估係呢個位，點解我會咁講呢，因為我婆婆呢個位好紅，就好似蘋果咁，我通常叫我婆婆「蘋果」，所以係呢啲位。
Rachel：答案正唔正確呢？你睇吓，似唔似呀？其實喺美容業，「蘋果肌」係指我哋眼下顴骨呢個位，當我哋笑嘅時候，你見到顴骨會凸起，好似「蘋果」咁，係唔係好可愛呢？
「俄仔」：啱呀，我估得啱呀！
Rachel：你估得啱呀，你有無「蘋果肌」呀？
「俄仔」：我唔夠紅。
Rachel：我幫你化妝。
「俄仔」：好呀！

物業管理及保安業
Rachel：Ansheles，你鍾唔鍾意食辣嘢？
「俄仔」：鍾意。
Rachel：睇吓你估唔估到，呢一條同物業管理及保安業有關，係佢哋慣用嘅術語，呢個術語叫做「辣更」。
「俄仔」：「辣更」...等我諗吓，我估到，你有無試過食好多辣嘢，之後好肚痛，好想去廁所？所以我估佢哋好肚痛，好想去廁所，佢哋就話「你等陣我辣更呀」，意思就係去廁所。
Rachel：你嘅想法幾有創意喎。
Rachel：不過你估得啱唔啱呢？其實「辣更」嘅意思喺物業管理及保安業係啲老闆突然出現突擊檢查，其實一樣咁難應付。

飲食業
Rachel：話咁快到咗呢個回合最後一題，關於飲食業嘅術語，你知唔知呢碗係咩嚟？
「俄仔」：唔知呀，咩嚟架？係飯嚟架。
Rachel：無錯啦，你喺香港住，一定食過呢碗白飯，但你知唔知喺飲食業，例如茶餐廳，會嗌呢碗飯做咩呢？
「俄仔」：呀...「靚仔」。
Rachel：點解你會知？
「俄仔」：因為我聽人講過，我喺香港啲茶餐廳聽到佢哋講「靚仔」。
Rachel：無錯啦，因為碗飯白白淨淨，所以叫「靚仔」，我請你呢個靚仔，食呢一碗「靚仔」，食啦！
「俄仔」：但係我想講，如果喺外國叫「靚仔」，佢哋會俾啲黑色嘅嘢你。
Rachel：吓，點解嘅？
「俄仔」：因為我哋覺得黑色靚啲。
遊戲結束，「俄仔」共答對2題。
「俄仔」：呢啲Magic Words，包你「未入行，先在行」！想更加「在行」？就要報讀ERB嘅課程，大家可以睇呢個網址：www.erb.org。
「俄仔」：28個行業，行行有得讀，培訓就業搵ERB！

多謝收看，下集旺角見。
「俄仔」：下集我會去到旺角嘅街頭繼續接受ERB嘅大挑戰，同埋同大家玩遊戲啦。記得追實 “My ERB” Facebook Page啦！

僱員再培訓局

